
Imaxina animais comparte a ex-
quisitez do seu deseño cos li-
bros de autor e constitúe un 

exemplo da integración de lin-
guaxes que identifica o álbum, 
neste caso baseada na complici-
dade existente entre a proposta 
estética do deseñador e ilustrador 
madrileño Juan Vidaurre e o desen-
volvemento narrativo de Xosé Ba-
llesteros. Invertindo os pasos ha-
bituais da creación deste tipo de 
propostas, son as montaxes foto-
gráficas as que dan orixe aos tex-
tos, como adoita acontecer nos ca-
tálogos de arte.

Este bestiario insólito amosa 
unha ducia de animais imaxina-
dos e establece dende as palabras 
de presentación que abren o volu-
me un pacto de ficcionalidade co 
lector ou lectora, redactado polo 
encargado de biografar os seres 
plasmados nas instantáneas do 
profesor Vidaurre ao longo das 
súas viaxes por recónditos lugares. 
E certo é que ambos os creadores 
logran dotar de presenza física es-
tes seres axexantes, instalando o 
sorriso ante a descuberta de exis-
tencias paralelas á convencional e, 
ao mesmo tempo, certo desacougo 
perante a espreita á que estamos 
sometidos decote, aspecto refor-
zado ao rematarmos a lectura/con-
templación, pois ben se advirte da 
existencia doutros moitos bechos 
de similares características.

Vidaurre transforma obxectos 
cotiáns –un tirarrollas, un metro, 
un abrelatas, un zapato, unha bi-
sagra, un plátano, un interruptor 
da luz, unha cremalleira, unha fre-
gona, un abridor, unhas tenaces 
e unha chave– en “animais” qui-
méricos: o abrenoites, o metrocol, 
o tibulatas, o bicopato, a bolbo-
pecha, o platafiño, o pingüitor, a 
serpelleira, a frepolbo, o paxador, 
o tourotenaz e a chaveíña. A pre-
sentación editorial ofrécenos a 

completa relación de referencias 
artísticas que alicerzan o traballo, 
e que permiten unha indagación, 
e ao tempo un paseo, pola meta-
forización de Chema Madoz ou 
os poemas obxecto de Joan Bros-
sa, mais tamén pola exploración 
de bestiarios clásicos e modernos 
que pode conducirnos dende Cor-
tázar a Borges e levarnos da man 
a propostas como a de Abraham 
Vilchis (Manual de zoología imagi-
naria para uso diario, Ediciones y 
Gráficos Eón, 2006) ou Animalario. 
Arte de la India (Faktoría K, 2006) 
de Kanchana Arni e Gita Wolf.

Dende o punto de vista literario 
salienta a habilidade de Balleste-
ros para desvelar a través de textos 
ben curtos, aos que non resulta 
alleo o xogo e a parodia, a adiviña 
que propón a imaxe, empregando 
unha completa descriptio que ofre-
ce a enumeración de detalles que 
atinxen ao aspecto externo, ás ca-
lidades morais, costumes e carác-
ter e á localización xeográfica pre-
cisa. O xogo lingüístico adquire 
relevancia sobre todo no eido da 
denominación destes seres híbri-
dos, para o cal se recorre a códigos 
que remiten ás greguerías de Ra-
món Gómez de la Serna ou á lóxica 
semántica inventada por Lewis Ca-
rroll co nonsense, abrindo un mun-
do de posibilidades imaxinativas. 
Todo isto converte Imaxina ani-
mais nun volume para lectores e 
lectoras de todas as idades do que 
paga a pena gozar e que permite 
continuar a proposta de transfor-
mación fóra das convencións do 
real. // Isabel Soto

U
hmm... que confusión, 
a gata de Pollock vol-
veuse pintora! E tic, tic, 
tic... tic, deixou as súas 

pegadas nun lenzo de Miró!
Caderno de animalista é unha 

proposta que traza os seus camiños 
a través das vangardas artísticas e 
literarias do s. XX, con algunha que 
outra incursión no Romanticismo. 
Un xogo prolongado que non se 
esgota na primeira mirada ou lec-
tura, unha brincadeira de días, se-
manas e que mesmo pode chegar 
a encarnársenos na imaxinación. 
Incorporarnos é sinxelo: papagaias, 
caracois, polbos, morcegas... xa se 
trasladaron, teñen claro onde habi-
tar. Non é que a vida plástica sexa 
sinxela, non é un soño, nin un idi-
lio, a chita de Munch non para de 
berrar, o can de De Chirico ten afa-
sia, guau, e o caracol anda un chis-
co enleado con isto da representa-
ción, mesmo ten delirios pensando 
que é unha pipa nun dobre salto 
con Foucault e Magritte! 

O tropo de mudar por animais 
os obxectos ou personaxes nas lá-
minas fai evidente que as obras de 
arte non se clausuran sobre un sig-
nificado, que a linguaxe en xeral 
está dotada dun movemento cons-
titutivo que produce máis e máis 
significantes. Vaia, que a súa lóxi-

ca está no eido das asociacións, as 
desconexións, as superposicións... 
os ecos, guauuuu!

Os textos do libro diseminan 
tamén o significado, están feitos 
de materias diversas, de velocida-
des diferentes. A este libro nada lle 
é alleo: versos líricos, noticias de 
axencia, cuestionarios, diagnósti-
cos médicos... A vida mesma o en-
tre-tece. Todo un manifesto en con-
tra do seu monopolio. Xa na por-
tada “Cadela von Dálmata” pre-
coniza o totalitarismo Razón, arte 
dexenerada. 

As palabras felizmente non ilus-
tran, non nos explican as láminas 
e pasando as páxinas pode parecer 
que non temos onde nos asir, pois 
os nosos hábitos de entendemen-
to non son válidos, quedan, por di-
cilo así, desbordados. Gu-gu-guau, 
tamén nós viramos afásicos. Pero 
é precisamente este sentimento 
o que nos permite suprimir as ba-
rreiras e abismarnos na linguaxe, 
fundirnos como tigresas nun lon-
go bico, ou coma os pingüíns de 
Friedrich, na contemplación. 

Un libro para adultos? Si. Un libro 
para nenos e nenas? Eu de cativa xo-
gaba cun poemario de Lorca ilustra-
do polo autor, lía os textos, que non 
entendía, e copiaba unha e outra 
vez os debuxos. Despois paseaba co 

meu can. Todo ao límite das regras 
de enunciación, sen realizar nin-
gunha operación cartesiana. Am-
bos, o libro e o can, eran realmente 
hospitalarios e polisémicos.

Penso que dende os anos 80, nos 
que Edhasa publicara unha magní-
fica colección de libros de arte para 
nenos, non se deu unha proposta 
deste tipo tan seria no panorama 
editorial. E tal e como se fai constar 
nos créditos do libro moitos artistas 
célebres como Otto Dix, Mondrian, 
Brancusi, Picasso, Degas, Dalí, Kli-
mt, Goya, Grosz, Duchamp, Hopper, 
Friedrich... están en débeda con este 
caderno. Alégrome de que así sexa. 
Lamento, iso si, que se seguise tan 
ao dedo o canon ao uso e non se in-
cluíse neste universo afectivo artis-
tas como Frida Kahlo, Louise Bour-
gois, Aleksandra Ekster ou Hannah 
Höch, por citar algúns exemplos. E, 
dado que se trata dunha editorial 
galega, tamén se botan en falta a 
Luís Seoane, Lugrís, Maruja Mallo 
ou Leiro. // Sabela López Pato

